ОҔОЛОРГО АНАЛЛААХ ТОЙУКТАР

Ариан Кондратьев

ОҤООЙУК
Туостан бэйэбит

Оҥоойук тиктибит.

Ойуутун, оһуорун

Оҥорон эрэбит.

Отоҥҥо-дьэдьэҥҥэ

Олус бэрт буолууһу,

Биэс, алта кутуунан

Биэдэрэ туолууһу.

А.Николаев

СИЭРКИЛЭ

Сиэркилэ, сиэркилэ

Дьиэ мала, киэргэлэ.

Дьэ кини баар, атаас,

Чиэһинэй дьикти таас.

Дьоҕустук даҕаны

Тупсарбат, киэргэппэт,

Кыратык даҕаны

Кырдьыктан туораабат.

Семен Данилов
ҮРҮМЭЧЧИ

Үрүмэччи, үрүмэччи,

Үчүгэйкээн үрүмэччи.

Сирэм устун тэлээрэн

Сибэккини кэрийэн

Тохтообокко көтүмэ,

Туттарбакка куотума.

Үрүмэччи, үрүмэччи,

Үчүгэйкээн үрүмэччи,

Алтан окко олорон

Аралдьыйа түһээхтээ,

Кэрэ окко олорон

Киэргэнээхтээн ааһаахтаа.

Петр Тобуруокап

ХАТЫҤ

Ырыаҕа ылламмыт,

Хоһооҥҥо холбоммут

Маҥанчаан хатыҥым

Мааныгын даҕаны.

Оргууйдук, оргууйдук

Суугунаа, суугунаа.

Намылхай лабаанан

Далбаатаа, далбаатаа!
Үп-үрүҥ туоскуттан

Үүт, сүөгэй кэлииһи,

Сэбирдэх аайыттан

Күөх былаат үүнүүһү!
Сандаарыйа

ЫЙ

Ыыс-быдаан саҕахха

Ытарҕа кэриэтэ

Ылтаһын сырайдаах

Ый тахсан ыйаммыт.

Ыҥырар-угуйар

Ып-ыраас санньыарыҥ

Ыраахтан ымсыырда

Ыллыыра дууһабар.

Аким Кондратьев

ҮӨРЭБИН

Сыт-сымар 

Дырылас

Сыһыыбар киирэммин

Сэргиибин, үөрэбин

Хойуу от

Долгуҥнас

Хонуубар тиийэммин,

Хотуурум

Кылбаҥнас.

Бу саҥа тэлэммин

От сытын

Билэбин.

Күүстээх үлэ

Эриэкэс

Күүлэйигэр кыттаммын,

Күнү кытта

 Сылдьабын

Көрдөөх тыалы

Сырсаммын

Үөрэбин, үрдүүбүн.

Аким Кондратьев

ҮРҮҤ ЭҺЭ ОҔОТО

Үтүһэр муустарын

Үрүт-үрдүгэр дьаарыстыыр

Муустаах байҕал далайын

Муҥура суох куйаарыгар

Үрүҥ эһэ оҕото

Үөрэ-көтө улаатар.

Үргүүк ньиэрпэ үөрүгэр

Үөмэн бултуу үөрэнэр,

Иитиллибит ыырыттан,

Ийэтиттэн ырааппат.

Буурҕа-силлиэ уоруттан

Букатын да толлубат.

Аким Кондратьев

ТУГУТ

Тугут, тугут,

Тугутчаан

Тундараҕа дугунан,

Тула өттүн одуулаан,

Туруу бараан дойдута

Туналыйа сытарыттан

Туймаарыйа долгуйан,

Таспар кэлэн турбутугар

Таптаабытым олуһун.

Тухайтарын суолунан

Тойонноохтуу санааммын

· Туркуну хаарга сыһыарбат

Таба буолсу, - диэбитим.

Аким Кондратьев

ЧООРУОСТАР
Онтон-мантан

Көтөннөр,

Оҕуруо курдук

Көрөннөр,

Оҕолордуун

Доҕордоһон,

Остолобуой

Оҥотторон

Тойторуһа

Сылдьаллар

Туораах саҕа

Чооруостар.

Аким Кондратьев

КУЛУНЧУК
Кугас өҥнөөх

Кулуммун

Сиэлин, көҕүлүн

Өрөммүн,

Сүүрүк аттыы

Оҥорон

Чөрбөлдьүтэн

Кэбистим.

· Кулан дьэллик

Сырыылаах,

Холлоох сылгы 

Буолсу!- диэн

Бэл ааттаах

Сылгыһыттар

Бэйэлэрэ ымсыыраллар.

Аким Кондратьев

ДЬИЭРЭҤНЭР

Дьэрэкээн айылҕалаах

Дьиэрэҥнээх алаас

Дьэҥкир уулаах

Дьиримниир көлүкэтин

Сааскылыы сылаас

Сандалас күн уота,

Сатыылаан түһэн

Саатата турдаҕына

Дьиктини көрбүтүм,

Дьиҥнээхтик сөхпүтүм.

Дьиэрэҥнэр түһэннэр

Дьиэрэҥкэй тэбэннэр,

Кынаттарын тэнитэннэр

Кыырпах көмүһү тэбииллэр

Дьиэбэр тахсан кэпсээбиппэр:

-Дьэ соргулаах уолгун,-

диэтилэр

Дьиэрэҥкэйдиир дьиэрэҥнэр

Дьолго эрэ түбэһэллэр.

Аким Кондратьев

ЫАМ ЫЙА

Ыам ыйа, ымайа күлэн,

Ыксаабакка налыйар,

Көтөр-сүүрэр арааһа кэлэн

Көрүнэн-нарынан угуйар

Көмүс киистэлэрин саратан

Күн саҕахха тахса охсор,

Куула тыаны уйгуурдан

Куруҥҥа улар охсор.

Ньургуһун чуор чуораанынан

Сайылыгы уһугуннаран,

Кырааскалаах кырдалынан

Кыталыгын дугуннаран,

Саас ыҥырда сайыны –

Сарсыҥҥы саргыны

Сайдыыны. 

Аким Кондратьев

БЭС ЫЙА

Куйааһынан кутааланан,

Куула тыаны тиритиннэрэн,

Кустугунан куһааттанан,

Куйаар халлааны киэргэтэн,

Бэс ыйа тиийэн кэлэр

Биэ кымыһа кэһиилэнэр

Уйгуну-быйаҥы сомсор

Ураты күн саҕаланар

Ыһыахтаах, от охсор

Ырыалаах кэм салаллар

Бэс ыйа – бэрт ый,

Бүппэт үөрүүнэн чаҕылый!

Аким Кондратьев

АТЫРДЬАХ ЫЙА

Атырдьах өҕүллэр уйгутун

Атырдьах ыйыгар булабыт:

Хотуур бөтөр хойуу отун

Хото охсобут, мунньабыт.

Ойуурга таҕыс – отон

Оҥоойугуҥ туолуоҕа

Көҥүскэ киир оҥостон

Күөнэх мунду тосхойуоҕа.

Асхарыйа аллар быйаҥ

Астыннарар сүрэҕи:

Күннэтэ күүһүрэр санааҥ –

Күүрдэр бүппэт күрэҕи.

Ньургу-Куо

СУЛУСТАР

Хараҥа халлааҥҥа

Сулустар

Тырымныы оонньууллар

Күлэр-үөрэр

Тэбэнэт

Кинилэр оҕолор

Үйэттэн үйэҕэ

Мичиҥнэс уотунан

Күндээрэ күлэллэр

Саҥаттан саҥаны

Көрөннөр

Салпакка кэрэни

Сөҕөннөр

Кинилэр

Кырдьыбат эбиттэр.

Ньургу – Куо

ДЬЭРЭКЭЭННЭЭХ ТЫЛ

Дьэрэкээннээх тыл

Дьиэлин арыйан

Дьиэтийиэ дуо кутум?

Абылаҥнаах тыл

Аартыгын арыйан

Аарыа дуо айылгым?
Улугурбат тыл

Улуу уоругар

Уһаарыллыа дуо олоҕум?
Григорий Кобяков

ХОҺООННОР

Хоһооннор –

Үп-үрүҥ хоптолор

Үтүөкэн иэйииттэн,

Сүрэхтээх санааттан

Төлүтэ көтөҥҥүт,

Үмүөрэ түмсэҥҥит

Аһаҕас дууһаҕа

Киэҥ сырдык муораҕа

Кылбаара дайаарыҥ,

Уйата туттаарыҥ

Ол муора күөнүгэр –

Үтүө дьон түөһүгэр

Хоту сир хаарыныы,

Үрүҥ күн кыымыныы

Ыһыахтааҥ ырааһы,

Сайаҕас сылааһы.

Ол онтон сырдыктан,

Тырымныыр тыллартан

Үөрүөҕэ бар дьонум

Ол буолуо мин дьолум.

Ньургу-Куо

САЙЫЛЫККА

Бэрбээкэйбэр эриллэн

Биэрэс тэбэр

Бэрэ ото бииргэлэстэ,

Мэнньиэс кэппит

Мичээрдээбит сибэкким

Миигин кытта эйэргэстэ.

Мэҥэ халлаан оройуттан

Мэник чыычаах

Мээчиктэнэ көрүлээтэ.

Сайылыгым кэрэтэ

Унаар түптэтиниин,

Алаадьылаах киэһэтиниин

Хатан кыымынан хат-хат

Саҕыллан кэлэр

Хартыын буолан

Харахпар көстө

Сүрэхпэр сөҥнө.

Софрон Данилов

МАҤНАЙГЫ ХААР

Кыыдаан тымныы оҕонньор

Кыырай халлааҥҥа сылдьан

Кыыда маҥан бытыга

Кырыарбытын соппута –

Кынтаҕаркаан бэйэлээх

Кыҥкынастай ырыалаах

Кыталыктыыр кыылларым

Кылбачыйбыт түүтүнүү

Кыраай кытыы кыраайбар

Кыыдамнана тоҕунна.

Наталья Михалева-Сайа

БАҔАРАБЫН

Баҕарабын

Аргыый аргыый

Айыы хаара

Намылыйыан

Иһэ-таһа

Биллибэтэх

Иэрэҥ күммүн

Саба түһүөн

Саҥа хаарым

Сандаар быыһын

Арыйаммын

Антах ааһыам,

Халыҥ хаарым

Хаппахчытын

Бүччүмүгэр

Бүгэн хаалыам.

Сандаарыйа

ҮРҮМЭЧЧИ ХААР

Үрүмэччи хаар

Үргэҥнии көттө

Үрүҥ өҥ

Үрүмэр чараас тыына

Үрүлүйэр сырдыгынан

Үүйэ тутта

Үктэнэн турар

Үүт кэрэ дойдум

Үлүскэннээх үөрүү

Үҥкүүтүгэр бигэннэ.

Үчүгэйиэн тыыннаах буолар

Үрдүк дьол сыдьаайын

Үргүппэккэ аргыый хаамар.

Константин Туйаарыскай

ОҤООЙУККА

Ойуурбуттан отонноон,

Оҥоойукпун ортолоон

Ойуу-ойуор тойугу

Оттон-мастан хомуйдум.

Ойуур чараҥ быыһыгар

Оҥоойукка отоннуур,

Оҕо сааһы санатар

Ол ырыабыт дуорайдын.

Наталья Михалева-Сайа

ЫТЫСПЫНАН ТОЛОРУ

Ытыспынан толору

Дьолу сомсон турарым

Бу кэлиэхтээх туох эрэ

Дьикти кэмин күүтэрим

Олох кэрэ диэн этэ

Олох күндү диэн этэ

Сандал сааһым кэлэрэ,

Самаан сайын күүтэрэ,

Көмүс күһүн күлэрэ,

Кырыа кыһын бүтэрэ

Өрө тыынар кэриэтэ

Чэпчэкитэ бэрт этэ.

Сандаарыйа

СУЛУСТАР

Халылдьыйар солко хаарыс

Хара өҥнөөх халлаан

Чаҕылыйар чөмчүүк таас

Сулустара умайдылар.

Иһиллээбит курдук чуумпу

Күөл иэнигэр түстүлэр,

Сардаҥа кыырпаҕын ырыатын

Сандаарар күлүмүн тистилэр.

Сир-халлаан силбэспит түүнүгэр

Сулуска, сүүс уокка көҕүйдүм,

Күлэр дьол бараммат күлүгэр

Сүпсүлгэн олохтон мин көстүм.

Иван Мигалкин

ЧОРООН

Төрдүм-ууһум удьурхай – 

Тас көрүҥүм тупсаҕай.

Оһуордаах ойуулаахпын,

Үс үтүө атахтаахпын.

Миигин тутан

Тойук туойаллар,

Кымыс кутан

Алгыс этэллэр.

Саха былыргы төрүт иһитэ

Буолабын, доҕоттоор.

Петр Тобуруокап

ЧЫЫЧААХ

Туораах сыыһа тутуурдаах

Тобугуруур тумустаах,

Чокуур кыыма бадахтаах

Чоҕулуҥнуур харахтаах,

Тыкарыйа сүүрэргэ

Тыбыгырас атахтаах,

Тырыбыныы көтөргө

Тылыбырас кынаттаах,

Чыбыгырыыр саҥалаах

Чыычаах оҕото эрэйдээх.

Төкүрүйэ-тэкэрийэ,

Чөкчөрөҥнүү-чэкчэрэҥнии,

Түүтүн тумсун оҥосто

Чөҥөчөккө олордо.

УЛАХАН ДЬОҤҤО АНАЛЛААХ ТОЙУКТАР
Петр Тобуруокап

ЧАРАҤ ЫРЫАТА

Көмүстээх сүүрүктээх

Көҥүстээх үрэҕим

Үрдүгэр тахсаатын

Үөрдэҕиэн сүрэҕим.

Суугунуур солкоҕо

Сууламмыт кыргыттар

Сиэттиһэн иһэннэр

Сипсиһэ турбуттар.

Маҥанныыр сотону

Бааралаан бараннар

Дьиэрэҥкэй тэбээри

Тэринэр курдуктар.

Сытыыкан сыттардаах

Сырдыкчаан аларым.

Хаарыстаах, хампалаах

Хатыҥныыр чараҥым.

Үрүҥнүүр туоскуттан

Үүт-сүөгэй сүүрүүһү,

Сэбирдэх аайыттан

Күөх былаат үүнүүһү.

Ыллыккар хаамаммын

Ыарыыттан куотуоҕум,

Сөрүүҥҥэр тыынаммын

Сүүс сааспын туолуоҕум.

Наталья Михалева-Сайа

ҮӨРҮҮ

Үрүҥ көмүс кыталык

Үҥкүүлүүрүн кэриэтэ

Үчүгэйиэн сүрэхпэр.

Дьүрүһүйэр чуораанчык

Дьүрүскэнэ буолуо дуу,

Үрүлүйэр бу сырдык

Үлүскэнэ буолуо дуу,

Үөйүллүбэтэх үрдүк

Өмүрэҕэ буолуо дуу?

Үөмэн кэлбит үөрүүлэр

Үүйэ-хаайа туттулар,

Үрүмэччи иэйиилэр

Үөмэхтэһэ түстүлэр.

Өйдөппөккө кэлбиккэр

Өрөөн, тохтоон ааспыккар,

Өрөгөйдөөх бу түгэн

Өрүү махтал буолуохтун.

Наталья Михалева-Сайа

САХА АЙЫЛЛЫБЫТА

Томороон тымныы тоһутталанар,

Хабараан тымныы хайытталанар,

Өлүү-тиллии өрө мөхсөр

Сырдык-хараҥа былдьаһыгар

Аҕа тымныы аан-даам

Алгыһынан айыллан,

Ийэ сир муустаах куҥун

Толоос күүһүнэн

Тоҕо силэйэн,

Урааҥхай омук

Уордаах кута

Иннинэн сирэйдээх

Икки атах буолан,

Орто буор үрдүгэр

Ойон турбута үһү,

Оҕолоор.

Иван Арбита

СААСКЫГА

Дойдум-сирим торҕо ньуура

Тоҕо бэрдэй дэтиэх курдук,

Долгун солко сибэккинэн

Томтойбутун көрөн турдум.

Маннык кэрэ сирим үрдэ,

Маннык ыраас халлаан анна,

Маннык күндү сааскы күнүм

Күлүмүрдүү турдаҕына,

Үллэр күүстээх сайдам сүүрүк

Өрүкүйэр көҕүллэрин

Көтөр-мөҕөр долгунугар

Көтөхтөрөн барбыт киһи.

Кыыһар имнээх сааскы киэһэ

Кыырай халлаан кытыытыгар

Кырыыбалыы быардаан түспүт

Кырыбыайка былытыгар

Өрө көтөн, дайан тахсан

Улуу дойду күндү күөҕүн

Эргим-ургум көрө-көрө

Этэ-тыына турбут киһи.

Наталья Михалева-Сайа

ХОҺООННЬУТ КЫРГЫТТАР

Урааҥхай ууһа охсон кэбиспит

Уран хомуһунуу хоҥкунуу туойдулар

Хоһоонньут кыргыттар...

Көрө түһүөххэ

Көппөхтөөх дойду

Көннөрү оҕолоро

Айыылаах сир

Айдааннаах олоҕуттан

Арахтар араҕа

Көттүлэр.

Көҥүл өҥ

Кынаттаах күүһүгэр

Уйдаран,

Иэйэр кут

Илбистээх уотугар

Умайан

Түөрэккэй төлкөлөрүнэн

Түөрэх кэбиһэ,

Ыйдаҥа ыллыгынан

Ырааттар ыраата

Хомустаах айыылар

Хомуһун куттара

Хоһоонньут кыргыттар!

Үс саха

Үҥэр айыы гыммыт

Үүт маҥан атын

Үрэллэр сиэлигэр

Өрүллэн

Ытык ыра

Ыҥырар сырдык

Ыырыгар тиийиҥ,

Уран тыл

Угуйар кустук

Уотунуун куустуһа

Сахам тылын

Саргы-дьаалы

Саламатын тардыһыҥ!

Алҕыы уонна сайыһа

Айар тыыным айманна,

Ыгылыта, ымсыырда

Ыраах саҕах ыҥырда.

Күндэ

ЫЛЛЫЫР ЫРЫАМ

Ыллыыр ырыам

Күдэн маҥан халлаан

Күүгэс чыычааҕын

Күүгүнүүр күүгээнэ буолар.

Ыллыыр ырыам

Ыккый иһинээҕи

Ыллыыр чыычаах

Тылыгырыыр тыла буолар.

Ыллыыр ырыам

Хайа хаспаҕыттан

Халыйан тахсар

Хаккырыар уутун

Халлыгырас тыаһа буолар.

Ыллыыр ырыам

Харыйа сиикээн

Хараҥа түгэҕиттэн

Чыбыс-чыыхаан

Чылырдыыр тыаһа буолар.

Ыллыыр ырыам

Тумара маар

Тураҕас туруйата

Тулаайахсыйан олорон

Тумаҥҥа часкыытыыра буолар.

Ыллыыр ырыам

Күлүгүрэ лүҥкүрбүт

Күндэ күөл түгэҕин

Тааллыбатах

Таабырына буолар.

Күндэ

КИИ СЫТА
Сааскы сөрүүн салгыҥҥа
Саха ыалын таһынан

Уһун суол устун

Айаннаан аҥаарытан

Ааһан испитим.

Хатыҥ тумул иһиттэн

Хахыйахтары быыһынан,

Ыарҕа талахтары үрдүнэн

Ыал түптэтин буруота

Тунааран киирэн турар.

Ибир-сабыр тыаллаах

Ичигэс салгыҥҥа

Кии сыта

Киһи сүрэҕин-быарын

Хаба ортотунан

Халыйан киирэр.

Иитиллибит ийэ киин дойдум

Сымнаҕас, сылаас

Сылаанньытар сыта-сымара

Испэр-быарбар

Таайан киирэрин

Таптыыбын эбээт, атастаар.

Наталья Михалева - Сайа

ҮНҮГЭСЧЭЭН

Үмүрүччү туттубут

Үнүгэсчээн барахсан

Үрүҥ күнүм күүһүнэн

Үһүйүллэн үөдүйэн

Өрө үтэн тахсыбыт

Өрөгөйүн бу көрүҥ...

Көөчүүктэнэр күөх торҕо

Көрсүө өҥүн ылынан

Намылыйар ытарҕа

Нарын тыаһын быыһынан

Сэбирдэхчээн аатыран

Сэгэйбитэ кэрэтин.

Килбигийбит кэрэ кыыс

Килбиэннэрдээх мичээрин,

Кистэммиттии киэркэйэн

Үнүгэсчээн барахсан

Үөрүүлэрбин үксэттэ.
Күндү киһиҥ кэлэрин

Күүтүүй, диирдии имнэннэ.

Сандаарыйа

БАҔА САНАА

Дьэдьэн сыттаах алаастарбар

Дьэргэлгэннэр түһэннэр,

Дьиэрэҥкэйдиир чаастарыгар

Дьаҕыл буулур атынан

Дьаарбайыахпын баҕардым.

Быыра курдук быыппастыгас

Быччыҥнара оонньуоҕа,

Арҕаһыгар суһум кустук

Арылыйа ойуоҕа.

Көмүс ньаассын сиэллэригэр

Күндээр күнүм күлүөҕэ,

Кээмэйдэммит кэмчи үйэм

Бириэмэтэ бүтүөҕэ,

Ааспыт кэмнэр, кэлэр күннэр

Сарыаллара сүтүөҕэ.

Сандаарыйа
ТУЛЛУК ТЫЛЫМ

Тутан ылыах олус чугас
Туллук тылым элиэтээтэ.

Туоххаһыйбыт куппун аймыы

Туман уҥуор,

Тумул нөҥүө

Туртаҥнаата, көөчүктээтэ.

Тоҥкурууммар бүгэн хаалбыт,

Тула саабан курдук саппыт

Тоҥуу хаарбын ойуулааҥҥын

Толбон буолан күлүмнээриий.

Туллук тылым

Тырым үөрэн

Тырыбыныы туойаарыый...

Тулаайахтан, соҕотохтон,

Тоҥор быстах аналтан

Тойугунан көтүтүүй.

Күндэ

ТӨРӨӨБҮТ ТЫЛ

Төрөөбүт

Төрүт тыл

Сөрүүн

Сүөгэй курдук

Сүрэҕи-быары

Сөрүүргэтэр.

Убаҕас отон

Уутун курдук

Улахан куйааска

Утаҕы аһарар,

Сырдьыгыныы көөнньүбүт

Сылгы кымыһын курдук

Тостор куйааска

Тоҕулу ханнарар...

Иитиллибит

Ийэ тылбыт

Иинэҕэс сири

Имэҥинэн-быйаҥынан

Ибиирэн биэрэр...

Саппа-сарадах

Садарах уотунан

Күтүр хараҥаны

Күлүмнэтэ сырдатар...

Ийэ тыл

Быстар-ойдор күҥҥэ

Быыһал-абырал буолар,

Өлөр-сүтэр күҥҥэ

Өрүһүлтэ буолар. 

Күндэ

САЙЫҤҤЫ

Күөх нуоҕай мутукча

Күөгэйэ намылыйбыт,

Хойуу бочур сэбирдэх

Хоҥкуйа нуоҕайбыт.

Киэҥ күөл

Килэйэ мэндээрбит,

Көлүйэ күөл

Күлүгүрэ лүҥкүрбүт.

Хонуу ото

Хонон туран,

Хоп-сип

Хобугунаста,

Сир симэҕэ

Ситэн туран,

Сип-сап сибигинэстэ.

Бүрүллүбүт үүт курдук

Бүтэй маҥан халлаан

Сымала наадал

Сыттарынан

Ыыс быдаан буола

Ыһаарыллан турар.

Сандаарыйа

АЙЫЛҔАҔА

Сахам сирин кэрэ күөҕүн

Алакылыыр сарсыардатын

Арылыктаах алгыһынан

Быта курдук бысталаатым

Быһымах санааларбын

Сата гынан сандаартым

Саһарҕалаах ыраларбын

Айылҕа маанылаах оҕото,

Айылҕа соргулаах сорҕото

Буоларбын дьэ, бүгүн сэрэйдим –

Дьолу, долу эрэйдим –

Сарсыҥҥыга тиэтэйдим

Үчүгэйиэн киһи буолар,

Күн күлүмэр олорор.

Орто дойду оһуорунан

Иэйэр куту толорор.

Сандаарыйа
ААТТАЛ

Сандал ыраас халлааным,

Сатыы маҥан халлааным

Саппаҕырбыт салгыныҥ

Хараастыбыт халлааныҥ

Көйгөтүйбүт өрүһүҥ

Сүлүһүннээх сүүрүгүн,

Хатан эрэр хатыҥыҥ

Хагдарыйбыт суугунун

Хабархай амтанынан туолан,

Хабырынар хаһыыта буолан

Араҥастаммыт айылҕам

Аанай-туонай абатынан

Хараҥана кытта сырдыам,

Харыстабыл буолан ардыам,

Соргу көтөҕөр ат кэриэтэ

Тэбиэһирэр тойукпунан

Харалҕантан өрө дайбыт

Хараҥаччы эрэлбинэн.

Степан Дадаскинов
ТӨРӨӨБҮТ ТЫЛБАР АНДАҔАР

Сайаҕас, сырдык санааларбын,

Сайдам, ыллам ырыаларбын,

Ыраах ыҥырар ыраларбын,

Ыраас иэйиим уһуктарын

Эйигинэн этиэм диэммин,

Эйигинэн кэпсиэм диэммин

Төбөбүн нөрүтэн андаҕайабын

Төрөөбүт тылым! 

Киһини кэлэтиэх, хомотуох,

Киһи кутун-сүрүн тоһутуох

Тосту, бардам тыллары

Толоос, мөкү санаалары

Эйигинэн этимиим диэммин,

Эйигинэн үөтүмүүм диэммин

Төбөбүн төрүтэн андаҕайабын

Төрөөбүт тылым.

Эйиэхэ баар эбэм ырыата,

Эйиэхэ баар эһэм алгыһа,

Эйиэхэ баар аҕам үөрүүтэ,

Эйиэхэ баар ийэм иэйиитэ

Ону мин харыстыам диэммин,

Ону мин арчылыам диэммин

Төбөбүн нөрүтэн андаҕайабын

Төрөөбүт тылым.

Улуу тыллардыын уруурҕаһан

Уйгулана байан-тайан

Уос иһиттэн эн устуоҕун

Уһун үйэлэргэ туругуруоҕун!
Ону мин итэҕэйэбин диэммин,

Ону мин эрэнэбин диэммин

Төбөбүн нөрүтэн андаҕайабын
Төрөөбүт тылым.

Петр Тобуруокап
ХААР

Хаар!

Сүөгэй күүгэнэ хаар!
Мип-минньигэс хаар!

Сып-сылаас хаар!

Сыа сымнаҕас хаар!
Тоҕо мин урут, доҕоччугуом,

Таба көрбөтөх бэйэккэбиний?
Тоҕо мин доҕотторум

Дьоһуннаах туойбатах эбиттэрий?
Эн тыынар салгыммын мүөттүүгүн,

Эн хаамар сирбин көбүөрдүүгүн,

Эн миэнэҕин,

Эн биһиэнэҕин –

Сахалар киэннэрэҕин!

Эйигинэ суох сир ийэ

Тугунан

Тунаара,

Тумарыктыйа

Тупсуо этэй?

Эйигинэ кини сирэйэ

Тугунан туртайыа

Туналыйыа эбитэй

Хаарыам!
Хаарыаннаах

Хатыыс маҥан хаарыам!

Эн туллуккун,

Эн хоптоҕун
Эн кынтайар кыталыккын

Эн кылбаарар кубаҕын

Эн сырдыккын, ырааскын

Мин сүрэҕим ылыахтын,

Эн бараммат ырыаҕын

Мин дууһам ыллыахтын.

Күндэ

ТУС ИЛИН ДИЭККИ

Тус илин диэкки

Тумарык халлааҥҥа

Үс хос

Үрүмэ былыт

Кыыһан тахсан

Кытаран көһүннэ.

Борук-сорук

Боруор-ириэр

Сыыйа-баайа

Сырдаан барда.

Уҥаат-маҥаат

Унаҕай дуорсун

Улуу дойду

Уһун иэнэ

Көҕөрөөхтөөн

Көһүннэ.

Онон-манан

Ойуу курдук

Күөйэ барбыт

Күөллэр

Кыра кыратык

Кыырпах көмүс

Кырылас долгунунан

Кылабачыйан бардылар.

Эҥин араас

Элбэх өҥнөөх

Эриэн-бураан

Сир симэхтэрэ

Мэрилгэннээх сыттаммыттарын

Мэҥийэн тураммын

Сүүйэн испитим

Сүрэхпэр киирдэ. 

Сандаарыйа
ЛООКУУТ ЫРЫАТА

Күн чаҕылынан арылыйа,
Оонньообута күөл үрдэ

Сааскы лоокуут ырыатынан

Алаас иһэ туолбута.

Лоокуут өрө дайара

Таптал талба тылларынан

Көмүс сарпа кыымнарынан

Төлөннүрэр, умайар

Дорҕооннору тамныыра

Сарыал имэ кэйэр сырдык

Сарсыардатын уруйдуура.

Тапталлааҕар күөх халлааны

Ый туналын, күн күлүмүн

Бэлэхтиэҕин хоһуйара.

Иэйэр-куойар умсулҕанын

Күлүмнэтэр үөрүүтүнэн

Мичилиһэр курдуктара

Хатыҥ-чараҥ, күөх ача,

Нуолур солко мутукча.

Сандаарыйа
ТӨРӨӨБҮТ КҮНҮМ

Солотуулаах күһүҥҥүгэ

Кылыгырас кыаһаан куттаах

Улуу суорун түһэҕиттэн

Орто дойдум ачатыгар

Оройбунан түспүппүн.

Оҕо саастан уолҕамдьытык

Олус таптыыр отоннорум –

Рябина кутаатынан

Төлөннүрэр сарыал уотун

Маҥнай манна көрсүбүппүн.

Хотун Бүлүүм аргыый устар

Долгураҥар бигэммиппин.

Чараҥ көмүс чуорааннарын

Мин дууһабар иилиммиппин.

Иэйэхситим энньэ биэрбит

Хомуһуннаах ийэ тылым

Иэйиитигэр умсубуппун.

Күлэр көмүс күһүҥҥүгэ – 

Улуу суорун ыйыгар

Күнү көрсө төрөөбүппүн.

Наталья Михалева-Сайа
КУТУРҔАН

Мин

Курус кутум

Кэрийэрэ

Иччитэх алаастар

Кэриилэрин

Көрдүүрэ

Сурт кэриэһин,

Өтөх төҥүргэһин,

Өбүгэ үгэһин...

Сахам сирин алаастара – 

Ахтар сүрэх чопчулара...

Аалыы көмүс ардаҕынан

Аргыый кистээн ытаһа,

Маҥан хаарым ыһыаҕынан

Тыаһа суохтук аймана,

Ньургуһунум тыллыытынан

Тыыннаах курдук долгуһа

Сытаахтыыгын санаабар,

Мин кутурҕан ырыабар.

Өтөх онно хаалбатах

Төҥүргэһэ орпотох.

Арай аһыы ааспатах

Сүрэх бааһа оспотох.

Арай манна буоллуннар,

Арай туран кэллиннэр

Хара буорум анныгар

Харыллыбыт уҥуохтар,

Түҥ былыргы номохтор

Добун ааттар, айыылар...

Арай манна буоллуннар

Арай тиллэн кэллиннэр

Кыһыл буурҕа кэмигэр

Кыһыл былаах туппуттар

Кырдьык иһин диэбиттэр,

Кыргыһыыга киирбиттэр.

Арай манна буоллуннар

Арай илэ кэллиннэр

Олох сайдар суолугар

Олук уурбут уолаттар

Өлөр өстөөх дэппиттэр,

Өйдөммөккө өспүттэр...
Арай манна буоллуннар

Арай төннөн кэллиннэр

Арҕаа сэрии аартыгар

Барбыт буойун эрэттэр

Саха алаас олоҕор

Ааны саппыт оҕолор.

Сүгүрүйдэ сүдү чуумпу

Сырдык аакка, өйдөбүлгэ

Андаҕайда аман иэйии

Ытык сиргэ аал уокка

Эргиллиэхпит диэбиттэр

Эрэллэрин суолларынан,

Төннүбэтэх төлкөлөр

Ойон ааспыт туостарынан,

Алгыс баһа туолбатах

Аанай туонай абатынан

Иҥнэстибит сэргэ тула

Илбис тыына эргийбитэ,

Ыраах ыраах үйэ тыала

Ырыа тылын сипсийбитэ. 

Наталья Михалева-Сайа
АБЫЛАТТЫМ

Абылаттым
Аралдьыйдым

Ааспыт кэмтэн

Араҕыстым.

Күлүмүрдэс

Күнүскүбэр

Бүгүҥҥүбэр

Итэҕэйдим.

Тапталынан

Таала туолбут

Салгынынан

Тыынан ыллым.

Таптал уохтаах

Кымыһынан

Кэлэр кэммин

Айах туттум.

Алберт Бүлүүйүскэй
АЙАН БУУРА
Айан буура, аллаах буура

Алтан муостаах айыы буура

Кыһыл көмүс туйаххынан

Кыраһыны хаарыйбакка

Кыымы ыһан сырдырҕатан,

Кынаттаммыт кэриэтэ

Кыыһыгыраан таҕыс эрэ.

Улуу орто дойдуга

Ууллан тохтор дорҕоонноох

Холукунас хобо чуораан

Хоһоонугар уйдаран,

Ырыа өлбөт аналын

Ыра үрдүк чыпчаалын

Ылан ситэ баттаары

Ытылыннаран тахсыах эрэ

Айан буура, аллаах буура

Айыы санаа арчыһыта

Айыы санаа арыалдьыта

Айыы сирин таҥарата

Алтан муостаах барахсан. 

Иван Орбита

СИЛИИ КУРДУК МИННЬИГЭСТИК

Сандал күммүт сардаҥата

Саһан хаалан хараҥарда

Күүтэ сатаан кэбиспитим

Көрсөр чааһым сатаммата

Кэбиис кэбис кэмсиммэппин

Кэм дьыл манан барамматах

Хоһум аанын сэгэттэргин

Холбоон этиэм сэгэттэйбэр

Ситии курдук синньигэстик

Силии курдук минньигэстик. 

Сандаарыйа

ЭЙИГИН ЭРЭ ЭРЭНЭ

Туолбут ый чап-чараас

Оруоһа күлүгэ дуйдана,

Суураллыа күөл чуумпу ньууругар.

Солотуу долгуҥҥа дугуна

Эрдиибит кылбаҥныы сапсыныа.

Үөһэттэн үөр хопто дьол түстээн

Көмүстээх кынатын далбаатыа

Ол иһин нап-нарын чараҥҥа –

Намылхай хатыҥҥа

Дьэп-дьэҥкир сэбирдэх тэлгэммит

Мөһүүрэ ыллыгын батыһа

Түһээммин куруук тиийэбин

Туналы туоһугар сыстаммын

Турабын күлүмнэс толбонноох

Күөл оонньуур урсунун одуулуу

Эйигин эрэ эрэнэ

Эйиэхэ эрэ итэҕэйэ

Мин күүтэбин – 

Мөһүүрэ ыллыкка ньургуһун

Саһархай кыламан быыһыттан

Чэмэлик оҕолуу мичээрэ

Көрсүөҕүн эн биһи тыыбытын.

Николай Петров

КҮҺҮҤҤҮ ТЫАҔА

Дьээ-буо!

Аар тайҕам барахсаҥҥа

Аныгы үйэ

Аллаах көлөтүн

Ахсым айанынан

Астаран тахсаммын,

Кини бэйэлээх

Киэҥ киэлилэрин

Кэрийтэлии бардым.

Көр да, оҕолоор,

Күлүк тыам уларыйан,

Кылбаа маҥан

Кырса түүтэ

Кыраһа хаар кырыстанан,

Саҥа хаар сабыыланан,

Сайаҕастык сандаарыйан

Үүт тунаар

Үрүҥ хаар үллүктэнэн,

Өрө күлүмүрдээн

Үчүгэйин баҕаһын!

Чугус гынан

Тохтуу биэрэн,

Тула көрөммүн

Дойдум кэрэтиттэн

Дуоһуйа үөрдүм.

Сыа хаар сытыттан,

Сыдьаайар туналыттан

Сырдык санаалар

Сыыйа киирэннэр,

Сүрэҕим нус буолла,

Сүрүм күүһүрдэ.

Николай Петров

КҮӨРЭГЭЙ ЫРЫАТА

Күн уота күлүмнүү

Көҥүлүттэн кутуллар

Көнньүөс солко хонууга,

Көтөн-мөҕөн киирэммин

Көрө-истэ турдахпына,

Күөх от быыһыттан

Күөрэгэй чыычаах

Көтөн күөрэйэн тахсан

Күндү көмүс күөмэйинэн

Көрүлүү ыллаата.

Кини бэйэлээх

Киэҥ халлааҥҥа күн аннынан

Тэрибинии сапсынан

Дьирибинии сылдьан,

Уйулата оонньотон,

Дьурулата дуоратан,

Кылбаһыта кылыһахтаан,

Дьириликтии дьиэрэтэн

Дьэрэлитэ ыллыыра

Дьиктикэтиэн, кэрэтиэн

Добун халлааҥҥа

Туораах саҕа буолан

Дьурулуу сылдьара,

Дьурулуктуу туойара

Тугун баҕас үчүгэйэй!

Наталья Михалева – Сайа

ХОТУН БҮЛҮҮ ӨРҮҺҮМ

Төһө да

Айыы аатыҥ

Алларыйдар,

Суон сураҕын

Сууйулуннар

Мин сүрэхпэр

Саамай ыраас,

Саамай кэрэ,

Саамай улуу

Бүтэй Бүлүү,

Хоргун Бүлүү,

Хотун Бүлүү

Өрүһүм...

Дьэрэлийэр дьэҥкир таастаах

Дьэрэкээннээх кытылларгар

Дьэргэлгэннээх оҕо сааһым

Дьиэрэҥкэйдээн ааспыта.

Кылыгырас лыҥкыр сүүрүк

Кылыһаххар кыттыһаннар

Кылаан баҕа санааларым

Кынаттанан көппүттэрэ.

Дьоллоох кэмим, дьоро кэмим

Тохтор күннээх сарсыардата

Доллоһуйар урсун буолан

Долгуһуйа устубута.

Төһө да дьааттаах уунан

Дьалкыһыйда диэтэллэр,

Санньы курус да кэммэр

Саатыыр сырдык санаабын

Саһарҕалаах кытылгар

Сатаан булан көрүөҕүм.

Өлөр хаалар да күммэр

Өлбөт мэҥэ утаҕыныы

Өлбөөдүйбэт уугуттан

Өрүһүллэн туруоҕум.

Орто дойдум

Орой буурай

Охсуһуутун

Хотон туоруур

Дьулуруйар дохсун уохтаах

Дьоллоох тыыҥҥын сэрэйэн,

Сындалыйбат сындааһыннаах

Сырдык күүскүн эрэнэн

Үйэлэргэ өлбөт-сүппэт

Үтүө ааккын дьүһүйүөм,

Күөрэгэйдээх кытылларыҥ

Күөх ньургуһунун хоһуйуом.

Н.П.ТИМОФЕЕВ АЙБЫТ ТОЙУКТАРА
ОЛОҤХОЛУУР ОҔОЛОРГО
Дьэ-буо!

Устан субуһан ааспыт

Урукку үйэлэртэн

Уһун кэм устата

Урааҥхай саха тылынан

Уһаарыллан айыллыбыт

Улуу олоҥхобут

Умнуллан барбытын

Саҥалыы тыыннаан

Сайыннаран иһиэх

Сахам ыччатыгар

Саамай истиҥ санаабын

Иэйэ-куойа туойаммын

Эттэҕим буоллун.

Урааҥхай омук

Оллоонноон олорон

Олоҥхолуур үгэһин

Утумун салҕаан

Олохтоохтук үөрэниҥ

Сөҕүрүйбүт уотун

Төлөннүрдэ күөдьүтүҥ

Олоҥхолуур идэни баһылаан

Ыраах сирдэринэн ыырданан,
Киэҥ сирдэринэн тэлэһийэн,
Үрдүгүнэн чүөмчүлээн

Үүнэн-сайдан иһиҥ.

Аан Дархан олоҥхону

Аан дойдуга биһирэтиҥ!
КҮҺҮН

Хаарыаннаахый 

Хампа күөх

Хаһыҥҥа хаарыйтаран

Хагдарыйыы ырыата

Хаҕыс тыалга кыттыста.

Үрэллэн түһэр сэбирдэх

Үйэтэ бүппүт үҥкүүтүн

Үрүмэччи үөрүнүү

Үөмэхтэһэн бүтэрдэ.

Буурай солко мутукча

Бусхаат тыалга куустаран

Бурал гынан тоҕунна

Ботуо курдук тэллэннэ.

Көмүс күһүн бүтүүтэ – 

Көппөх түһэр үҥкүүтэ

Эмиэ даҕаны сонуҥҥун –
Ол да буоллар курускун.

ОДУНУМ СИРИГЭР

Биһиги кэллибит

Салгын куппут салайыытынан

Ийэ куппут мэҥийиитинэн

Буор куппут эйиэхэ

Курдаттыы таттарар

Күүһүгэр бэринэн

Эн ыраас салгыҥҥын эҕирийэн

Эрчим сэниэ эбинээри

Илгиэр тыалгар имэриттэрэн

Эмтэммит тэҥэ сананаары

Күөх нуолур

Күндү сыттаах кырыскар

Күөлэһийэн, көрүлээн,

Долгун солко сыһыыларгын

Умсугуйа одуулаан.

Уйадыйа оҕолуу үөрэн,

Күөх суугун ойууруҥ
Мүөттээх дыргыл сытын

Эппитигэр хааммытыгар иҥэрэн

Астынан дуоһуйан бараары

Аны да кэлэ тураары. 
КЫТАЛЫК

Кылыс оттуу сып-сытыы

Кырыылардаах тумустуун

Кыадаҥдалаах туундараҕа

Кырыыстардаах өстөөхтөн

Кыраҕытык мананарга

Кылдьыылардаах харахтыын,

Кыахтаах уһун моонньулуун,

Кырках харалас кынатыныын

Кыһыл лаахтаах атахтыын

Кынтаҕар үтүө дьүһүннүүн,

Кылбаа маҥан өҥүнүүн,

Кырыымпалыы кыҥкыныыр

Кылыһахтаах куоластыын

Кыраһыабайтан бастыҥа

Кыталыкпыт барахсаны.

Кыылы-сүөлү харыстыыр

Кыһыл өҥнөөх кинигэ

Кылаабынай лииһигэр

Кыраасканан оҥоһуллан

Кынтайан ахан олорорун

Кыһайан көрөр буолбуппут

Кыһыылааҕын билиҥҥитиий!

Кырыа кыһын кыйданан

Кылбаар сааспыт кэллэр эрэ

Кыталыктар барахсаттар

Кытай сирэ кыстыктан

Кыырай халлаан кырсынан

Кыынньар үгүс үөрүнэн

Кырыйа көтөн кэлэннэр

Кылайа күнүм тахсыыта

Кылбаар ыраас сарсыарда

Кырдал мааны сирдэрбэр

Кырылаһан түһэннэр

Кынталдьыһа хаамыталаат

Кыҥкыр-кыҥкыр саҥарсаат

Кыра кырках харалаах

Кынаттарын даллатан

Кыттыһыннара тутаннар

Кыһыл лаахтаах атахтарын

Кыыһар күнүм уотугар

Кылбаҥната дайытаннар

Кырыымпалыы ырыаны

Кылыһахтаан тарданнар

Сааскы үөрүү үҥкүүтүн

Сахаларга көрдөрөн

Саатаппалаан аасталлар –
Саппаҕырбыт санаалар

Сайҕаныахтаах этилэр

Сайаҕас мааны майгылар

Сайдан барыах этилэр.

САҤА КҮНҮМ ТАҔЫСТА

Дьэ-буо!

 Төрүттэрбит оттубут

Көмүлүөктэрэ күөдьүйдэ

Көмүс оргул ыһыахтыы

Күлүбүрүү умайда – 

Сайар илин саҕахха

Саҥа күммүт таҕыста

Айылҕа ийэбэр

Минньигэс мичээри

Бэлэхтиир кэриэтэ

Сырдыктаах, сыдьаайдаах

Сардаҥатын ыыталаан

Сылааһын тарҕатта

Аламай күнүнэн

Алгыстаах олох

Арчыланна,
Дьоллоох олох

Тускула тупсан

Туругурда.

АХТЫБЫЧЧА ДОЙДУМ УСТУН

Арылы ыраас сарсыарда

Ахтылҕаннаах алааспар

Арай киирэн кэлбиппэр: -
Арбай сиэллээх атыырым

Барылаччы кистиирэ,

Буулаҕа бухатыыр оҕуһум

Лөҥкүнэтэ мөҥүрүүрэ

Дуоһуйуунан толорон

Долгуппута дууһабын.

Аламай күнүм уоттанан

Арылыйа тыгыыта

Кэрии устун хаампыппар

Итии сылаас салгыны

Илигирэтэ хамсатан

Илгиэр тыалым истиҥник

Имэрийэн ааспыта

Эриэккэһин эриэхсит.

Дулҕалардаах ууларбар

Чугаһаан тиийэн кэлиибэр

Дорооболоһор кэркэтэ

Чуолкай ыраас куолаһынан

Чоргуйа тоһуйар лоокуутум

Чобуо тыллаах тойуга

Туоххаһыйбыт мин куппун

Толорбута үөрүүнэн.

Ахтан санаан кэлбиччэ

Астыныыбын ситэрээри

Алааһым кэрии тыатынан

Аргыый хааман испиппэр

Арамааттаах кэрэ сыт

Аҥкылыйа тарҕыыра

Астыкыйа бэрт этэ

Ыраас чагда саҕатынан

Ыккый ойуур таһынан

Ырылыйа дыргыйар

Ыллык устун барбыппар

Ырыа дьикти алыба

Ыбылы кууһан ылбыта

Арааһынай чыычаахтар

Абылыыр дьикти ырыанан

Айхаллыырга дылылара

Чуҥкуйа ахтан кэлбиччэ

Дойдум устун хаампыппар

Тугунан миигин үөрпүтүн

Тойугунан кэпсээтим.

ХАТЫҤЧААН

Сиккиэр тыалга уйдаран

Сибэккилээх кырдалга

Сиэмэ кэлэн түспүтэ.

Сииги иһэн силис тардан

Сиртэн быган тахсыбыт

Сэмэй, дьоҕус чэчирим

Сэбирдэхтэнэн симэнэн

Сириэдийэн испитэ

Сылтан сылын аайытын

Сыдьаай күнүм уотуттан –

Сырайбалыыр сылаастан

Сыыйа-баайа улаатан

Салааланан сарайан

Лабааланан лаглайан

Эдэр мааны хатыҥчаан

Эриэккэс кэрэ бэйэтинэн

Эҥин араас чыычааҕым

Эймэһитэр ырыатынан

Эдэр, эмэн дьоннорбун

Эҕэрдэлии көрсөрө.

КҮН ТАХСЫЫТА

Хаарыаннаах сырдыгы

Хаххалыы сабардыыр

Хараҥа түүн

Бүрүүкүү бүрүйэр бүрүөтэ

Аргыый сыыйа арыллан

Илин халлаан имэ

Иэйэ тэтэрэ сырдаан

Көмүлүөк оһох уота

Күөдьүйбүтүн курдук

Көмүс төлөн саҕахха

Күлүмүрдүү умайда

Саҥа күммүт ити аата

Саһарҕанан далбаатаан

Сандаарыҥнаан тахсан кэллэ.

Утуйан турбут отум-маһым

Уһугунна сырдыы күллэ.

Аан далбар айылҕа

Араас эгэлгэ куоластаах

Көтөрүн-сүүрэрин

Көхтөөх күйгүөрүнэн

Аламай күнү

Айхаллыы көрүстэ.

ИЛГЭЛЭЭХ АРДАХ
Соҕуруу дьоллоох халлааным

Соҕуруоккатын анныттан

Соһо тураҕас былыттар

Сулбу халыйан тахсаннар

Суукалардаах ардаҕы

Суккураччы куттулар.

Уйгуну-быйаҥы оҥордулар.

Эрдэҕэстэй уларым

Эбириэнчэй түөһүнүү
Ичигэс салгын илгийэр

Илинниирэ халлааным

Эҕэрдэлээх иититтэн

Эбир дьаҕыл былыттар

Иэнигийэн тахсаннар

Ийэ сирбин илитэннэр.

Өлгөм быйаҥ кэһиилээх

Үүнээйилээх сайыммыт

Үүннэ курдук, доҕоттор.

ТӨРӨӨБҮТ АЛААСПАР

Ойор күнүм анныгар

Орто дойдум үрдүгэр

Оҕо буолан төрөөбүт

Уйаҕас кутум уйаламмыт

Оҕуруоттааҕым барахсан

Оппуохалаах кырдалын

Остуол ньуура хонуутун

Уохтаах кунус буоруттан
Уһаан хойдон үүммүт

Уйгу нуолур отторун

Оймуу кэһэ сылдьаммын

Үчүгэйдэринэн көөчүктээн

Үөмэхтэһэ дайаҥныыр

Үгүс дьэрэкээн өҥнөрдөөх

Үрүмэччилэри сырсаммын

Өйбүн-төйбүн сүтэрэрдии

Үлүйэн иһэммин

Туохтан эрэ дьиктиттэн

Тохтуу биэрэн турбутум

Онно өйдөөн көрбүтүм

Күөхтээх хонуум үрдүнэн

Көҕөрөр халлаан аннынан

Күндү көмүс күөмэйдээх

Күөрэгэйдиир чыычааҕым

Көҥүл дуолга көччүйэн

Көрүлүү битийэ сылдьара

Дьикти дьоҕус кыната

Дьэргэлгэнниин тэҥнэһэ

Дьирибинии турара

Дьурулаттаҕын аайытын

Дууһалааҕы абылыыр

Долгутуулаах дорҕооттор

Дуйдаах кыырпах кэриэтэ

Тохтор курдук этилэр

Дьурулас кэрэ ол тойук

Дууһам кылын таарыйан

Долгуйаммын, сөҕөммүн

Тугу барытын умнаммын

Чуумпура таалан турбутум.

Оччотооҕу кэмнэргэ

Оччугуй уолчаан сылдьаммын
Оҕуруоттааҕым барахсан

Ортотугар тураммын

Күөрэгэйим салгыҥҥа

Көччүйэрин одуулаан

Үчүгэйтэн кэрэттэн

Үөрэ дөйөн турбуппун

Үйэлээх сааһым тухары

Өйдүү-саныы сылдьарбын

Иһирэх тылга тиһэммин

Ити кэпсээн аһардым. 

ОҺУОКАЙДЬЫТТАРГА

Үс саха

Үйэлээх үтүө үгэһин – 

Үгүс дьону үмүөрэн

Үрүҥ күнү батыһа

Үмүрүйэ эргийэр

Үтүөкэннээх үҥкүүтүн

Үйэтитэр туһугар

Өйгүт сүрэххит төлөнүн

Өрүү күөдьүтэ сылдьааччы

Үтүө-мааны дьоннорум!

Хомоҕойдук дьүөрэлээн

Хоннохтоохтук хоһуйан

Иэйии этигэн илбиһин

Эҥсилгэнин ситиһэн,

Доллоһуйар тойугу

Тохтор көмүс кыырпахтыы

Дуораһыта чугдаардан,

Өйтөн, сүрэхтэн өр сүппэт

Өйдөбүлү хааллараарыҥ диэн

Амалыйа туойаммын

Алҕаатаҕым буолуохтун.

ХААРЫАНЫ

Халҕаһа былыттар

Халлааны сабардаан

Хам баттыах айылаах

Хатталаһа-хатталаһа

Хараара барыаран

Халыйан таҕыстылар.

Куттааҕы уолутуох

Курбуу уот чаҕылҕан,

Кускуур чыпчачай курдук,

Курдарыта кууһуннартаата.

Халлаан хаттыгаһа

Хас эмэ сиринэн

Хайыта ыстаныах айылаах

Хабараан тыас хабырыммахтаата.

Ньиргиэр этиҥ

Дэлбэритэ ыстана-ыстана

Лиһигирии сүүрдэ.

Халҕаһа былыкка

Хаатыйалан хаайтарбыт

Хаҥыл-халыан күүһү,

Хаарыаны

Айааһаан, сыһытан,

Арааска бары туһанан,

Ат гынан мииммит,

Оҕус гынан көлүммүт

Киһи баар ини.

БҮЛҮҮ ЭБЭМ БАРАХСАН

Өрө түллэр

Бүгүллэҥниир сүүрүктээх

Өҕүллэҥниир сүрүннээх

Бүлүү эбэбит барахсан

Уута улам тупсан

Уруккутун курдук

Олох төрдө буолан,

Мөһүүрэлии күлүмүрдүү

Мөлбөһүйэ уста турдун.

Хаарыан бэйэлээх

Хампа солко

Айгыр-силик айылҕата

Араҥаччыланан,

Харахтаах эрэ барыта,

Хамсаабакка таалан туран,

Хайгыы көрөр буолуохтун.

Түҥ былыргы

Төрүттэрбит сөбүлээн

Түһүүлэммит

Төрөөбүт Бүлүүбүт

Быйаҥ аллар хочотугар

Саас үйэ тухары

Сайдам дэлэгэй

Сахалыы тойук

Салгыы сайдан

Сатараан таргыы

Туруохтунууй!

